
Orbaizetako Arma Olan turismoa eta aisialdia sustatzeko lankidetza hitzarmena sinatu dute
Astelehena, 2008ko urtarrilaren 21a. Nafarroako Gobernuak lankidetza hitzarmena sinatu du Aezkoa Ibarreko Batzar Nagusiarekin, Orbaizetako Arma Olaren (Real Fábrica de Armas de Orbaizeta) obra proiektuak idazteko, dagozkion proposamenak garatzeko, eta bideragarritasun azterlana egiteko.  


Pirinioen Garapen Integralari sostengua emateko Nafarroako Gobernuaren jarduera ildoaren baitan, aipaturiko planeko neurriak garatu daitezen bultzatzen ari da Kultura eta Turismo Departamentua (bere eskumenekoak diren neurriak, noski). Kasu honetan, bigarren ardatzaz ari gara: “Turismoaren eta aisialdiaren sustapena. Jarduera ekonomikoaren sustapena eta dibertsifikazioa”. Hartara, besteak beste “Recuperación y la rehabilitación del conjunto formado por el entorno y las edificaciones correspondientes a la antigua Real Fábrica de Municiones de Hierro de Orbaizeta” proiektua du esku artean. Proiektu hori, gainera, dagoeneko kontuan hartu zuten Iratiko Oihana Erabiltzeko eta Kudeatzeko Planean (hain zuzen, Nafarroako Gobernuak Kultura eta Turismo Departamenduaren bidez eman zuen Plan horretarako diru laguntza).

Aezkoa Ibarreko Batzar Nagusiak, Arma Olaren inguruaren zuzeneko erantzule gisa, Kultura eta Turismo Departamentuari eskatu zion planaren lehenengo fasea gauzatzeko beharrezkoa den finantzaketa laguntza. Zehazki, Arma Olaren multzoko eraikinetako obra proiektuak egiteko, inbertsio nagusiek zentzua izan dezaten inguruan egin beharreko esku-hartzeen proposamenak garatzeko, eta kasu bakoitzean beharrezkoak diren bideragarritasun azterlanak egiteko laguntza eskatu zuen.


Kultura eta Turismo Departamentuak, eskaera aztertu ondoren, interesgarritzat jo du sostengua ematea aipaturiko esku-hartzeei, Lankidetza Protokoloan zehaztutako baldintzen arabera. Horregatik, 70.000 euroko diru laguntza ematea erabaki du (aurreikusitako aurrekontuaren ehuneko ehun). Zehazki, 60.000 euro 2007ko ekitalditik atera dira, eta gainerako 10.000 euroak 2008kotik aterako dira. 


Proiektuen kontratazioa 2008ko martxoaren 30a baino lehen egin beharko dute, eta 2008ko uztailaren 30a baino lehen, berriz, proiektuak amaitu eta Kultura eta Turismo Departamentuari eman beharko dizkiote. 


Arma Ola zaharrean finkapena bisatzeko proiektua, interpretazioa, eta aurrietara bisita turistikoak egiteko seinaleztapena aurreikusi dituzte. Kontuan izanen dituzte, era berean, irisgarritasun turistikoaren arloan ezar daitezkeen neurriak. Horretarako, 20.000 euroko aurrekontua kalkulatu dute, eta proiektua emateko epea 2008ko uztailean amaituko da. 

Jauregi zaharrari dagokionez, berriz, eraikina bisitariak artatzeko eta zerbitzu anitzeko gune gisa egokitzeko obra proiektua aurreikusi dute. Behe solairuan honako hauek izanen lituzke, hain justu: jendeari harrera egiteko eta informazioa emateko bulegoa; produktu orokorrak, turistikoak, eta gastronomikoak saltzeko denda; komun publikoak; aldagelak eta dutxak (eraikinaren baitan); eta beste gune bat, alokairuko bizikletak gordetzeko eta garbitzeko, edo Aezkoa Ibarreko Batzar Nagusiak egin nahi dituen jardueretarako (aukerakoa). 30.000 euroko aurrekontua kalkulatu dute, eta proiektua emateko epea 2008ko ekainean amaituko da. Lehenengo solairuan erabilera anitzeko aretoa aurreikusi dute, olari buruzko erakusketak egiteko (aldi baterako erakusketak eta erakusketa iraunkorrak), eta baita taberna eta atseden eremua ere. 


Aurreikuspenen arabera, gainera, ingurua ere egokituko dute (Aezkoa Ibarreko Batzar Nagusiaren jabegokoa dena), eta honako hornidura hau izanen du: aparkalekua, askaldegia, eta multzoari buruzko seinaleztapena eta interpretazioa (Turismoko Zuzendaritza Nagusiak seinaleztapen turistikoari buruz argitaratutako eskuliburuan xedatutakoari jarraituz). Inbertsioa 5.000 eurokoa izanen da, eta proiektua 2008ko ekaina baino lehen aurkeztu beharko dute.

Oinezkoentzako edo mendi bizikletentzako (BTT) bidezidorren antolaketari buruzko proposamenak eta proiektuak garatzeko (horien baitan, esate baterako, Iratiko Oihanean ibilbideak egokitu eta seinaleztatzea, eta lehendik daudenak berrantolatzea), 15.000 euroko aurrekontua kalkulatu dute, eta proiektua emateko epea 2008ko maiatzean amaituko da.


Erreserban dauden proiektuak, berriz, honako hauek dira: hegaztien behatokia; Irabiako urtegia turistikoki aprobetxatzeko proposamena; familia eta haurrentzako aisialdi-jolaserako proposamena (gune fisikoak basoan eta ingurunean integratu beharreko esku-hartzeak); eta “abentura parke” baten proiektuaren garapena. 

